Nafarroako Parlamentuko Mahaiak, 2010eko otsailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Figueras Castellano andreak aurkeztutako galdera, Hizkuntzen Tratamendu Integratuko programari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Iruñean, 2010eko otsailaren 1ean

Lehendakaria: Elena Torres Miranda

GALDERAREN TESTUA

Izquierda Unida de Navarra-Nafarroako Ezker Batua foru parlamentarien elkarteko parlamentari Ana Figueras Castellanok, Legebiltzarreko Erregelamenduan ezarritakoaren babesean, ondoko galderak aurkeztu ditu, idatziz erantzuteko:

Zioen azalpena

Haur eta Lehen Hezkuntzako ikasleen matrikulaziorako epe arrunta berehala zabalduko da, baina ez dugu ezagutzen zein ikastetxe publikotan ezarriko den datorren ikasturtean Hizkuntzen Tratamendu Integratua. Gainera, ez dugu ezagutzen, ezta ere, ikastetxe horiek nola aukeratuko diren.

Bestalde, gobernu guztiek, duela zenbait urtetik hona, aitortu izan dute Nafarroako ikasleen ingelesezko prestakuntza hobetu beharra dagoela, eta, horrenbestez, hizkuntzen irakaskuntza goiztiarra indartu beharra dagoela. Une honetan, ikastetxe batzuetan zenbait proiektu eta programa garatzen ari dira ingelesaren irakaskuntza jasotzen dutenak edo hizkuntzen irakaskuntza integratua barne hartzen dutenak, baina ez da zentzu horretan irakaskuntzaren plangintzarik egin, eta ez da ezarri Nafarroako ikastetxe publikoentzako eredu jakin bat.

Galderak:

• Zein irizpide erabiltzen dira hizkuntzen tratamendu integratuko programa 2010-2011 ikasturtean eskainiko duten ikastetxeak aukeratzeko?

• Jakinen al dute ikastetxeek eta familiek zein izanen diren ikastetxe horiek matrikulazio aldia hasi baino lehen?

• Ikastetxe berriak programa horrekin hasiko al dira lanean?

• Ba al dago landa inguruneko ikastetxeren bat ingelesa indartzeko programaren bat garatzen duena edo datorren ikasturtean garatuko duena?

Etorkizun hurbilean:

• Gobernuak hezkuntza eredua orokortzeko asmoa al du, ingelesaren irakaskuntza ikastetxe publiko guztietan errazteko?

• Ba al du Hezkuntza Departamentuak planik nahitaezko irakaskuntza-eredu hori ezartzeko?

• Haren ezarpen orokorrari buruzko egutegiren bat ba al dago?

Baiezkoan:

• Aurreikusi ote du Gobernuak zein profil beharko diren hura garatzeko eta, horrenbestez, prestakuntza estrategiak zehaztu al dira, irakasleen hasierako prestakuntzari dagokionez zein prestakuntza iraunkorrari dagokionez?

Ingelesezko irakaskuntza emanen duten maisu-maistren premia hain handia eta hain presakoa izaki, zergatik ez da aurreikusi eta sutatu ingelesa eta irakasle-ikasketak titulazio bikoitza NUPen?

• Baloratu al du Gobernuak beste ekintzarik ikasleen ingelesezko hizkuntza-gaitasunak hobetzeko; esate baterako, telebista saioak, marrazki bizidunak edo haur eta gazteentzako jatorrizko bertsioko bestelako programak, bikoizketarik gabe, betiere adin horietan interesa duenaren araberako arreta erakarriz?

• Ingelesezko irakaskuntza eta ikaskuntza programa edo proiektuak garatu dituzten ikastetxeetan, lortutako emaitzei eta dauden premiei buruzko jarraipen edo baloraziorik egin al da, irakasleen prestakuntzari begira zein baliabideen prestakuntza mailari begira?

Iruñean, 2010eko urtarrilaren 19an

Foru parlamentaria: Ana Figueras Castellano

